
†   08 ΜΑΪΟΥ 2022 
  † ΚΥΡΙΑΚΗ 

 Γ́ ΑΠΟ ΤΟΥ ΠΑΣΧΑ. 
† Τῶν ἁγίων μυροφόρων γυναικῶν, ἔτι 

δὲ Ἰωσὴφ τοῦ ἐξ Ἀριμαθαίας καὶ τοῦ νυ-
κτερινοῦ μαθητοῦ Νικοδήμου. 

† Μνήμη τοῦ Ἁγίου ἐνδόξου Ἀποστόλου 
καὶ Εὐαγγελιστοῦ Ἰωάννου τοῦ Θεολόγου, 

καὶ τοῦ Ὁσίου Πατρὸς ἡμῶν  
Ἀρσενίου τοῦ Μεγάλου. 
Ἦχος Β΄  Εωθινόν δ΄ 

ΕΙΣ ΤΟΝ ΟΡΘΡΟΝ 
Μετὰ τὸν Ἑξάψαλμον,… 

Συναπτὴ μεγάλη καὶ ἡ Ἐκφώνησις 
Ὅτι πρέπει σοι πᾶσα δόξα… 

Ἦχος β΄. Εωθινόν δ΄ 
Θεὸς Κύριος, καὶ ἐπέφανεν ἡμῖν, 

εὐλογημένος ὁ ἐρχόμενος ἐν ὀνόματι 
Κυρίου. 

Στίχ, α΄. Ἐξομολογεῖσθε τῷ Κυρίῳ, 
ὅτι ἀγαθός, ὅτι εἰς τόν αἰῶνα τό ἔλεος 
αὐτοῡ. 

Θεὸς Κύριος, καὶ ἐπέφανεν ἡμῖν…  
Στίχ, β΄. Πάντα τὰ ἔθνη ἐκύκλωσάν 

με, καὶ τῷ ὀνόματι Κυρίου ἠμυνάμην 
αὐτούς. 

Θεὸς Κύριος, καὶ ἐπέφανεν ἡμῖν… 
Στίχ, γ΄. Παρὰ Κυρίου ἐγένετο 

αὕτη, καί ἐστι θαυμαστὴ ἐν ὀφθαλ-
μοῖς ἡμῶν. 

Θεὸς Κύριος, καὶ ἐπέφανεν ἡμῖν…  
Ἀπολυτίκιον. 

Ἦχος β΄. 
Ἦχος β'  

Ὅτε κατῆλθες πρὸς τὸν θάνα-
τον, ἡ Ζωὴ ἡ ἀθάνατος, τότε τὸν 
ᾍδην ἐνέκρωσας τῇ ἀστραπῇ τῆς 
Θεότητος, ὅτε δὲ καὶ τοὺς τε-
θνεῶτας ἐκ τῶν καταχθονίων 
ἀνέστησας, πᾶσαι αἱ Δυνάμεις τῶν 
ἐπουρανίων ἐκραύγαζον· Ζωοδότα 
Χριστὲ ὁ Θεὸς ἡμῶν δόξα σοι.  

Ἦχος β'   
Ὁ εὐσχήμων Ἰωσήφ, ἀπὸ τοῦ 

ξύλου καθελών, τὸ ἄχραντόν σου 
Σῶμα, σινδόνι καθαρᾷ εἱλήσας καὶ 
ἀρώμασιν, ἐν μνήματι καινῷ κη-
δεύσας ἀπέθετο· ἀλλὰ τριήμερος 
ἀνέστης Κύριε, παρέχων τῷ κόσμῳ 
τὸ μέγα ἔλεος.  

Δόξα Πατρὶ... 
Ἀπολυτίκιον 

Ἦχος β' 
Ἀπόστολε Χριστῷ τῷ Θεῷ ἠγα-

πημένε, ἐπιτάχυνον, ῥῦσαι λαὸν 
ἀναπολόγητον· δέχεταί σε προ-
σπίπτοντα, ὁ ἐπιπεσόντα τῷ 
στήθει καταδεξάμενος, ὃν ἱκέτευε, 
Θεολόγε, καὶ ἐπίμονον νέφος 
ἐθνῶν διασκεδάσαι, αἰτούμενος 
ἡμῖν εἰρήνην, καὶ τὸ μέγα ἔλεος. 

Καὶ νῦν...Ἦχος β' 
Ταῖς μυροφόροις Γυναιξί, παρὰ 

τὸ μνῆμα ἐπιστάς, ὁ Ἄγγελος 
ἐβόα· Τὰ μύρα τοῖς θνητοῖς ὑπάρ-
χει ἁρμόδια, Χριστὸς δὲ διαφ-
θορᾶς ἐδείχθη ἀλλότριος· ἀλλὰ 
κραυγάσατε· Ἀνέστη ὁ Κύριος, 
παρέχων τῷ κόσμῳ τὸ μέγα ἔλεος. 

Μετὰ τὴν α' Στιχολογίαν, Καθίσματα 
Ἀναστάσιμα 

Ἦχος β' 
Τὸν λίθον τοῦ μνήματος, σφραγι-

σθῆναι μὴ κωλύσας, τὴν πέτραν τῆς 
Πίστεως, ἀναστὰς παρέσχες πᾶσι, 
Κύριε δόξα σοι. 

Δόξα... Ἦχος β' 
Τὸν κόλπον τὸν ἄχραντον, ἐν 

ὑψίστοις μὴ κενώσας ταφὴν καὶ 
ἀνάστασιν, ὑπὲρ πάντων κατεδέξω, 
Κύριε δόξα σοι. 

Καὶ νῦν... Θεοτοκίον 

Πάντα ὑπὲρ ἔννοιαν, πάντα 
ὑπερένδοξα, τὰ σὰ Θεοτόκε μυ-
στήρια, τῇ ἁγνείᾳ ἐσφραγισμένη, καὶ 
παρθενίᾳ φυλαττομένη, Μήτηρ 
ἐγνώσθης ἀψευδής, Θεὸν τεκοῦσα 
ἀληθινόν, αὐτὸν ἱκέτευε, σωθῆναι τὰς 
ψυχὰς ἡμῶν. 

Μετὰ τὴν β' Στιχολογίαν, Καθίσματα 
Ἀναστάσιμα.  Ἦχος β' 

Αἱ Μυροφόροι ὄρθριαι γενόμεναι, 
καὶ τὸ μνῆμα κενὸν θεασάμεναι, τοῖς 
Ἀποστόλοις ἔλεγον· τὴν φθορὰν κα-
θεῖλεν ὁ κραταιός, καὶ τοὺς ἐν ᾍδῃ 
ἥρπασε τῶν δεσμῶν, κηρύξατε παρ-
ρησίᾳ. Ὅτι ἀνέστη Χρίστός ὁ Θεός, 
δωρούμενος ἡμῖν τὸ μέγα ἔλεος. 

Δόξα... Ἦχος β' 

Τὰ μύρα τῆς ταφῆς σου, αἱ γυ-
ναῖκες κομίσασαι, λαθραίως πρὸς τὸ 
μνῆμα παρεγένοντο ὄρθριαι, τῶν 
Ἰουδαίων δειλιῶσαι τὴν αὐθάδειαν 
καὶ στρατιωτῶν προορῶσαι τὴν 
ἀσφάλειαν· ἀλλὰ φύσις ἀσθενὴς τὴν 
ἀνδρείαν ἐνίκησεν, ὅτι γνώμη συμπα-
θὴς τῷ Θεῷ εὐηρέστησε· προσφόρως 
οὖν ἐκραύγαζον· Ἀνάστα Κύριε, 
βοήθησον ἡμῖν, καὶ λύτρωσαι ἡμᾶς, 
ἕνεκεν τοῦ ὀνόματός σου 

.Καὶ νῦν... Θεοτοκίον 

 Ὑπερδεδοξασμένη ὑπάρχεις, Θε-
οτόκε Παρθένε, ὑμνοῦμέν σε· διὰ γὰρ 
τοῦ Σταυροῦ τοῦ Υἱοῦ σου, κατε-
βλήθη ὁ ᾍδης, καὶ ὁ θάνατος τέθνηκε, 
νεκρωθέντες ἀνέστημεν, καὶ ζωῆς 
ἠξιώθημεν, τὸν Παράδεισον ἐλάβο-
μεν, τὴν ἀρχαίαν ἀπόλαυσιν· διὸ 
εὐχαριστοῦντες δοξολογοῦμεν, ὡς 
κραταιὸν Χριστὸν τὸν Θεὸν ἡμῶν, καὶ 
μόνον πολυέλεον. 

Μετὰ τὸν Πολυέλεον τὸ πρῶτο 
Κάθισμα τοῦ Ἁγίου. 

Ἦχος πλ. δ΄. 

Τὴν Σοφίαν καὶ Λόγον. Ἀναπεσὼν 
ἐν τῷ στήθει τοῦ Ἰησοῦ, παρρησίας 
τυγχάνων ὡς μαθητής, ἠρώτησας, Τὶς 
ἐστιν, ὁ προδότης σου Κύριε; καὶ ὡς 
ἠγαπημένῳ, ὑπάρχοντι ἔνδοξε, διὰ 
τοῦ ἄρτου οὗτος, σαφῶς ὑπεδείχθη 
σοι· ὅθεν καὶ ὡς μύστης, γεγονὼς τῶν 
ἀρρήτων, τοῦ Λόγου τὴν σάρκωσιν, 
ἐκδιδάσκεις τὰ πέρατα, Θεολόγε 
Ἀπόστολε. Πρέσβευε Χριστῷ τῷ Θεῷ, 
τῶν πταισμάτων ἄφεσιν δωρήσασθαι, 
τοῖς ἑορτάζουσι πόθῳ, τὴν ἁγίαν 
μνήμην σου. 

Δόξα... Κάθισμα.  
Ἦχος δ΄.Ταχὺ προκατάλαβε. 
Τὴν μνήμην τιμήσωμεν, τοῦ Ἀπο-

στόλου πιστοί· ἐπέστη γὰρ σήμερον, 
πᾶσι τοῖς πέρασι, φωτίζουσα ἅπα-
ντας. Οὗτος γὰρ τοῦ Κυρίου, ἀληθὴς 
Θεολόγος, καὶ ἐν Εὐαγγελίῳ, ἀνα-
δέδεικται φίλος· διὸ καὶ τοῖς τιμῶσιν 
αὐτόν, βρύει ἰάματα. 

Καὶ νῦν...Κάθισμα τῆς ἑορτῆς. 
Ἦχος δ΄.Ταχὺ προκατάλαβε 

Ταχὺ δέξαι Δέσποινα, τὰς ἱκεσίας 
ἡμῶν, καὶ ταύτας προσάγαγε, τῷ σῷ 
Υἱῷ καὶ Θεῷ, Κυρία Πανάχραντε, 
λῦσον τὰς περιστάσεις, τῶν εἰς σὲ 
προστρεχόντων, σκέδασον τὰς 
ἐνέδρας, καὶ τὰ θράση Παρθένε, τῶν 
νῦν ἐφοπλιζομένων, κατὰ τῶν δούλων 
σου. 

 
Τὰ Ἀναστάσιμα Εὐλογητάρια. 

Ἦχος πλ. α΄ 
Στίχ. Εὐλογητὸς εἶ, Κύριε, δίδαξόν 

με τὰ δικαιώματά σου. 
Τῶν Ἀγγέλων ὁ δῆμος, κατεπλάγη 

ὁρῶν σε, ἐν νεκροῖς λογισθέντα, τοῦ 
θανάτου δὲ Σωτήρ, τὴν ἰσχὺν κα-
θελόντα, καὶ σὺν ἑαυτῷ τὸν Ἀδὰμ 
ἐγείραντα, καὶ ἐξ ᾅδου πάντας ἐλευ-
θερώσαντα. 

Στίχ. Εὐλογητὸς εἶ, Κύριε, δίδαξόν 
με τὰ δικαιώματά σου. 

Τί τὰ μύρα, συμπαθῶς τοῖς 
δάκρυσιν, ὢ Μαθήτριαι κιρνᾶτε; ὁ 
ἀστράπτων ἐν τῷ τάφῳ Ἄγγελος, 
προσεφθέγγετο ταῖς Μυροφόροις, 
Ἴδετε ὑμεῖς τὸν τάφον καὶ ᾔσθητε, ὁ 
Σωτὴρ γὰρ ἐξανέστη τοῦ μνήματος. 

Στίχ. Εὐλογητὸς εἶ, Κύριε, δίδαξόν 
με τὰ δικαιώματά σου. 

Λίαν πρωΐ, Μυροφόροι ἔδραμον, 
πρὸς τὸ μνῆμά σου θρηνολογοῦσαι, 
ἀλλ’ ἐπέστη, πρὸς αὐτὰς ὁ Ἄγγελος, 
καὶ εἶπε΄ θρήνου ὁ καιρὸς πέπαυται, 
μὴ κλαίετε, τὴν Ἀνάστασιν δέ, Ἀπο-
στόλοις εἴπατε.  

Στίχ. Εὐλογητὸς εἶ, Κύριε, δίδαξόν 
με τὰ δικαιώματά σου 

Μυροφόροι γυναῖκες, μετὰ μύρων 
ἐλθοῦσαι, πρὸς τὸ μνῆμά σου, Σῶτερ 
ἐνηχοῦντο. Ἀγγέλου τρανῶς, πρὸς 
αὐτὰς φθεγγομένου. Τί μετὰ νεκρῶν, 
τὸν ζῶντα λογίζεσθε; ὡς Θεὸς γάρ, 
ἐξανέστη τοῦ μνήματος. 

Δόξα Πατρί… Τριαδικὸν 
Προσκυνοῦμεν Πατέρα, καὶ τὸν 

τούτου Υἱόν τε, καὶ τὸ Ἅγιον Πνεῦμα, 
τὴν Ἁγίαν Τριάδα, ἐν μιᾷ τῇ οὐσίᾳ, 
σὺν τοῖς Σεραφείμ, κράζοντες τό, 
Ἅγιος, Ἅγιος, Ἅγιος εἶ, Κύριε. 

Καὶ νῦν… Θεοτοκίον 
Ζωοδότην τεκοῦσα, ἐλυτρώσω 

Παρθένε, τὸν Ἀδὰμ ἁμαρτίας, χαρ-
μονὴν δὲ τῇ Εὔᾳ, ἀντὶ λύπης 
παρέσχες, ῥεύσαντα ζωῆς, ἴθυνε πρὸς 
ταύτην δέ, ὁ ἐκ σοῦ σαρκωθείς Θεὸς 
καὶ ἄνθρωπος. 

Ἀλληλούϊα, Ἀλληλούϊα, Ἀλλη-
λούϊα. Δόξα σοι ὁ Θεός. 

Ἀλληλούϊα, Ἀλληλούϊα, Ἀλλη-
λούϊα. Δόξα σοι ὁ Θεός. 

Ἀλληλούϊα, Ἀλληλούϊα, Ἀλλη-
λούϊα. Δόξα σοι ὁ Θεός. 

Συναπτὴ μικρά καὶ ἡ Ἐκφώνησις 
 Ὅτι ηὐλόγηταί σου… 

Ἡ Ὑπακοή. Ἦχος Β΄. 
Μετὰ τὸ Πάθος πορευθεῖσαι ἐν τῷ 

μνήματι πρὸς τὸ μυρίσαι τὸ σῶμά 
σου αἱ γυναῖκες Χριστὲ ὁ Θεός, εἶδον 
Ἀγγέλους ἐν τῷ τάφῳ καὶ ἐξέστησαν· 
φωνῆς γὰρ ἤκουον ἐξ αὐτῶν, ὅτι 
ἀνέστη ὁ Κύριος, δωρούμενος τῷ 
κόσμῳ τὸ μέγα ἔλεος. 

ΑΝΑΒΑΘΜΟΙ 
Ἀντίφωνον Α´ 

Ἐν τῷ οὐρανῷ τὰ ὄμματα, 
ἐκπέμπω μου τῆς καρδίας, πρὸς σὲ 
Σωτήρ, σῶσόν με σῇ ἐπιλάμψει.  

Ἐλέησον ἡμᾶς τοὺς πταίοντάς σοι 
πολλὰ καθ' ἑκάστην ὥραν, ὦ Χριστέ 
μου, καὶ δὸς πρὸ τέλους τρόπους, τοῦ 
μετανοεῖν σοι. 

Δόξα Πατρί… Καὶ νῦν… 
Ἁγίῳ Πνεύματι, τὸ βασιλεύειν 

πέλει, τὸ ἁγιάζειν, τὸ κινεῖν τὴν 
κτίσιν· Θεὸς γάρ ἐστιν, ὁμοούσιος 
Πατρὶ καὶ Λόγῳ. 

Ἀντίφωνον Β´ 
Ἡ καρδία Εἰ μὴ ὅτι Κύριος ἦν ἐν 

ἡμῖν, τὶς ἱκανὸς σῷος φυλαχθῆναι, ἐκ 
τοῦ ἐχθροῦ ἅμα, καὶ ἀνθρωποκτόνου; 

Τοῖς ὁδοῦσιν αὐτῶν, μὴ παραδῷς 
Σῶτερ τὸν σὸν δοῦλον, λέοντος 
τρόπον κατ' ἐμοῦ κινοῦνται· καὶ γὰρ 
οἱ ἐχθροί μου. 

Δόξα Πατρί…Καὶ νῦν… 
Ἁγίῳ Πνεύματι, ζωαρχία καὶ 

γέρας· πάντα γὰρ τὰ κτιστά, ὡς Θεὸς 
ὢν δυναμοῖ, συντηρεῖ ἐν Πατρὶ δι' 
Υἱοῦ δέ. 

Ἀντίφωνον Γ´ 
Οἱ πεποιθότες ἐπὶ Κύριον, ἐοίκα-

σιν ὄρει τῷ ἁγίῳ, οἳ οὐδαμῶς σα-
λεύονται, προσβολαῖς τοῦ Βελίαρ. 

Ἐν ἀνομίαις χεῖρας αὐτῶν μὴ 
ἐκτεινάτωσαν οἱ θείως ζῶντες· οὐ 



08-05-2022 ΟΡΘΡΟΣ ΚΥΡ. ΜΥΡΟΦ. ΙΩΑΝΝΟΥ ΤΟΥ ΘΕΟΛΟΓΟΥ. 

4 
 

γὰρ ἐᾷ Χριστός, τῇ ῥάβδῳ τὸν κλῆρον 
αὐτοῦ.  

Δόξα Πατρί…Καὶ νῦν… 
Ἁγίῳ Πνεύματι, προσπηγάζει 

πᾶσα σοφία, ἔνθεν χάρις Ἀποστόλοις, 
καὶ τοῖς ἄθλοις καταστέφονται Μάρ-
τυρες, καὶ Προφῆται ὁρῶσι. 

Προκείμενον 
Ἐξεγέρθητι, Κύριε ὁ Θεός μου, ἐν 

προστάγματι ᾧ ἐνετείλω, καὶ συνα-
γωγὴ λαῶν κυκλώσει σε.  

Στίχ. Κύριε, ὁ Θεός μου, ἐπὶ σοὶ 
ἤλπισα· σῶσόν με ἐκ πάντων τῶν 
διωκόντων με καὶ ῥῦσαί με. 

Ἐξεγέρθητι, Κύριε ὁ Θεός μου, ἐν 
προστάγματι ᾧ ἐνετείλω, καὶ συνα-
γωγὴ λαῶν κυκλώσει σε. 

Ἡ Τάξις τοῦ Εὐαγγελίου τοῦ Ὄρθρου 
Ἦχος β΄. 

Πᾶσα πνοὴ αἰνεσάτω τὸν Κύριον. 
Πᾶσα πνοὴ αἰνεσάτω τὸν Κύριον. 
Αἰνεσάτω πνοὴ πᾶσα τὸν Κύριον. 

Εὐαγγέλιον, Ἐκ τοῦ κατὰ  
Δόξα σοι, Κύριε, δόξα σοι. 
Ἀνάστασιν Χριστοῦ θεασάμε-

νοι, προσκυνήσωμεν Ἅγιον, Κύ-
ριον, Ἰησοῦν τὸν μόνον ἀναμάρτη-
τον. Τὸν Σταυρόν σου, Χριστέ, 
προσκυνοῦμεν, καὶ τὴν ἁγίαν σου 
Ἀνάστασιν ὑμνοῦμεν καὶ δοξάζο-
μεν. Σὺ γὰρ εἶ Θεὸς ἡμῶν, ἐκτὸς 
σοῦ ἄλλον οὐκ οἴδαμεν, τὸ ὄνομά 
σου ὀνομάζομεν. Δεῦτε πάντες οἱ 
πιστοί, προσκυνήσωμεν τὴν τοῦ 
Χριστοῦ ἁγίαν Ἀνάστασιν. Ἰδοὺ 
γὰρ ἦλθε διὰ τοῦ Σταυροῦ, χαρὰ 
ἐν ὅλῳ τῷ κόσμῳ. Διὰ παντὸς 
εὐλογοῦντες τὸν Κύριον, ὑμνοῦμεν 
τὴν Ἀνάστασιν αὐτοῦ· Σταυρὸν 
γὰρ ὑπομείνας δι’ ἡμᾶς, θανάτῳ 
θάνατον ὤλεσεν. 

 

Καὶ εὐθὺς ὁ Ν΄ Ψαλμὸς.  

Ἐλέησόν με ὁ Θεὸς κατὰ τὸ μέγα 
ἔλεός σου καὶ κατὰ τὸ πλῆθος των 
οἰκτιρμῶν σου ἐξάλειψον τὸ ἀνόμημά 
μου. 

Ἐπὶ πλεῖον πλῦνόν με ἀπὸ τῆς 
ἀνομίας μου καὶ ἀπὸ τῆς ἁμαρτίας 
μου καθάρισόν με. 

Ὅτι τὴν ἀνομίαν μου ἐγὼ γινώσκω 
καὶ ἡ ἁμαρτία μου ἐνώπιόν μου ἐστὶ 
διὰ παντὸς. 

Σοὶ μόνῳ ἥμαρτον καὶ τὸ πονηρὸν 
ἐνώπιόν σου ἐποίησα ὅπως ἂν δι-
καιωθῇς ἐν τοῖς λόγοις σου καὶ 
νικήσῃς ἐν τῷ κρίνεσθαί σε. 

Ἰδοὺ γὰρ ἐν ἀνομίαις συνελήφθην 
καὶ ἐν ἁμαρτίαις ἐκίσσησέ με ἡ μήτηρ 
μου. 

Ἰδοὺ γὰρ ἀλήθειαν ἠγάπησας τὰ 
ἄδηλα καὶ τὰ κρύφια τῆς σοφίας σου 
ἐδήλωσάς μοι. 

Ῥαντιεῖς με ὑσσώπῳ καὶ καθαρι-
σθήσομαι πλυνεῖς με καὶ ὑπὲρ χιόνα 
λευκανθήσομαι. 

Ἀκουτιεῖς μοι ἀγαλλίασιν καὶ 
εὐφροσύνην ἀγαλλιάσονται ὀστέα τε-
ταπεινωμένα. 

Ἀπόστρεψον τὸ πρόσωπόν σου 
ἀπὸ τῶν ἁμαρτιῶν μου καὶ πάσας 
τὰς ἀνομίας μου ἐξάλειψον. 

Καρδίαν καθαρὰν κτίσον ἐν ἐμοὶ ὁ 
Θεὸς καὶ πνεῦμα εὐθὲς ἐγκαίνισον ἐν 
τοῖς ἐγκάτοις μου. 

Μὴ ἀποῤῥίψῃς με ἀπὸ τοῦ 
προσώπου σου καὶ τὸ Πνεῦμα σου τὸ 
ἅγιον μὴ ἀντανέλῃς ἀπ’ ἐμοῦ. 

Ἀπόδος μοι τὴν ἀγαλλίασιν τοῦ 
σωτηρίου σου καὶ πνεύματι ἡγεμο-
νικῷ στήριξόν με. 

Διδάξω ἀνόμους τὰς ὁδούς σου 
καὶ ἀσεβεῖς ἐπὶ σὲ ἐπιστρέψουσιν. 

Ῥῦσαί με ἐξ αἱμάτων ὁ Θεὸς, ὁ 
Θεὸς τῆς σωτηρίας μου, ἀγαλλιάσε-
ται ἡ γλῶσσά μου τὴν δικαιοσύνην 
σου. 

Κύριε, τὰ χείλη μου ἀνοίξεις, καὶ 
τὸ στόμα μου ἀναγγελεῖ τὴν αἴνεσίν 
σου. 

Ὅτι εἰ ἠθέλησας θυσίαν ἔδωκα ἂν 
ὁλοκαυτώματα οὐκ εὐδοκήσεις. 

Θυσία τῷ Θεῷ, πνεῦμα συντετριμ-
μένον΄ καρδίαν συντετριμμένην καὶ 
τεταπεινωμένην ὁ Θεὸς οὐκ ἐξου-
δενώσει. 

Ἀγάθυνον, Κύριε, ἐν τῇ εὐδοκίᾳ 
σου τὴν Σιὼν, καὶ οἰκοδομηθήτω τὰ 
τείχη Ἱερουσαλήμ. 

Τότε εὐδοκήσεις θυσίαν δικαι-
οσύνης ἀναφορὰν καὶ ὁλοκαυ-
τώματα. 

 Τότε ἀνοίσουσιν ἐπὶ τὸ θυσια-
στήριόν σου μόσχους, καὶ ἐλέησόν με 
ὁ Θεός. 

Δόξα Πατρὶ… Ἦχος β’ 
Ταῖς τῶν Ἀποστόλων, πρεσβείαις 

Ἐλεῆμον, ἐξάλειψον τὰ πλήθη, τῶν 
ἐμῶν ἐγκλημάτων. 

Καὶ νῦν… 
Ταῖς τῆς Θεοτόκου, πρεσβείαις 

Ἐλεῆμον, ἐξάλειψον τὰ πλήθη, τῶν 
ἐμῶν ἐγκλημάτων.   

Στίχ. Ἐλέησόν με, ὁ Θεός, κατὰ τὸ 
μέγα ἔλεός σου, καὶ κατὰ τὸ πλῆθος 
τῶν οἰκτιρμῶν σου ἐξάλειψον τὸ 
ἀνόμημά μου. 

Πεντηκοστάριον. Ἦχος ὁ αὐτὸς 
Ἀναστὰς ὁ Ἰησοῦς ἀπὸ τοῦ τάφου, 

καθὼς προεῖπεν, ἔδωκεν ἡμῖν, τὴν 
αἰώνιον ζωὴν καὶ μέγα ἔλεος. 

Σῶσον ὁ Θεὸς τὸν λαὸν σου… 
Κύριε, ἐλέησον. Κύριε, ἐλέησον. 

Κύριε, ἐλέησον.(δ΄) 
Ἐλέει καὶ οἰκτιρμοῖς… 

Κανών α', ᾨδὴ α', τοῦ Πάσχα 

Ἦχος α' 
Ὁ Εἱρμὸς 

Ἀναστάσεως ἡμέρα λαμπρυν-
θῶμεν Λαοί, Πάσχα Κυρίου, Πάσχα· 
ἐκ γὰρ θανάτου πρὸς ζωήν, καὶ ἐκ 
γῆς πρὸς οὐρανόν, Χριστὸς ὁ Θεός, 
ἡμᾶς διεβίβασεν, ἐπινίκιον ᾄδοντας. 

Στίχ. Δόξα τῇ ἁγίᾳ ἀναστάσει 
σου, Κύριε.  

Καθαρθῶμεν τὰς αἰσθήσεις, καὶ 
ὀψόμεθα, τῷ ἀπροσίτῳ φωτὶ τῆς 
ἀναστάσεως, Χριστὸν ἐξαστρά-πτο-
ντα, καί, Χαίρετε, φάσκοντα, τρανῶς 
ἀκουσόμεθα, ἐπινίκιον ᾄδοντες. 

Στίχ. Δόξα τῇ ἁγίᾳ ἀναστάσει 
σου, Κύριε.  

Οὐρανοὶ μὲν ἐπαξίως 
εὐφραινέσθωσαν, γῆ δὲ ἀγαλλιάσθω, 
ἑορταζέτω δὲ κόσμος, ὁρατός τε 
ἅπας καὶ ἀόρατος· Χριστὸς γὰρ 
ἐγήγερται, εὐφροσύνη αἰώνιος.  

Κανών β', ᾨδὴ α', τῆς Θεοτόκου 
Ἦχος α' 

Ἀναστάσεως ἡμέρα 
 Στίχ.Ὑπεραγία Θεοτόκε, 

σῶσον ἡμᾶς.       Θεοτοκίον 
Θανατώσεως τὸν ὅρον ἀνεμόχλευ-

σας, τὴν αἰωνίαν ζωήν, κυοφορήσασα 
Χριστόν, τὸν ἐκ τάφου ἀναλάμψαντα 
σήμερον, Παρθένε πανάμωμε, καὶ τὸν 
κόσμον φωτίσαντα. 

Στίχ.Ὑπεραγία Θεοτόκε, σῶσον 
ἡμᾶς.       Θεοτοκίον 

Ἀναστάντα κατιδοῦσα σὸν Υἱὸν 
καὶ Θεόν, χαίροις σὺν Ἀποστόλοις, 
θεοχαρίτωτε ἁγνή, καὶ τὸ Χαῖρε πρω-
τουργῶς, ὡς πάντων χαρᾶς, αἰτία 
εἰσδέδεξαι, Θεομῆτορ πανάμωμε.  

Ὁ Κανὼν τοῦ Ἀποστόλου. 
ᾨδὴ α' 

Ἦχος πλ. δ' 
Ἁρματηλάτην Φαραὼ 

Στίχ. Ἀπόστολε τοῦ Χριστοῦ 
πρέσβευε ὑπὲρ ἡμῶν. 

Ὡς καθαρὸς ἠγαπημένος γέγο-
νας, τῷ ἀκροτάτῳ φωτί, καὶ τοῖς 
αὐτοῦ στέρνοις, ἐπαναπαυσάμε-
νος, πεπαρρησιασμένῃ ψυχῇ, ἐξ 
ἀβύσσου σοφίας, τὸ φῶς τῆς 
γνώσεως εἵλκυσας, μάκαρ Ἰωάννη, 
Ἀπόστολε. (Δὶς) 

Δόξα...  
Ὑπερφυῶς θεολογῶν ἑβρόντη-

σας, ἠγαπημένε Χριστῷ. Ἦν ἐν 
ἀρχῇ Λόγος, ζῶν καὶ ἐνυπόστατος, 
πρὸς τὸν αὐτοῦ Γεννήτορα, καὶ 
Θεὸς ἦν ὁ Λόγος, καὶ σάρξ ὁ Λόγος 
ἐγένετο, καὶ Θεὸς διέμεινεν ἄτρε-
πτος. 

Καὶ νῦν... Θεοτοκίον  
Ὑπὸ τὴν σκέπην σου ἀεὶ προ-

σφεύγοντες, ἀποτρεπόμεθα, τῶν 
πειρασμῶν πᾶσαν, καταιγίδα 
ἄχραντε· διὸ καὶ νῦν αἰτούμεθα, 
πεπτωκότας εἰς βάθος, πλημμε-
λημάτων ἀνάγαγε, θείαις σου Ἁγνὴ 
παρακλήσεσι. 

 

Κανών α', ᾨδὴ γ', τοῦ Πάσχα 
Ἦχος α' 
Ὁ Εἱρμὸς 

Δεῦτε πόμα πίωμεν καινόν, οὐκ 
ἐκ πέτρας ἀγόνου τερατουργούμενον, 
ἀλλ' ἀφθαρσίας πηγήν, ἐκ τάφου ὀμ-
βρήσαντος Χριστοῦ, ἐν ᾧ στερε-
ούμεθα. 

Στίχ. Δόξα τῇ ἁγίᾳ ἀναστάσει 
σου, Κύριε.  

Νῦν πάντα πεπλήρωται φωτός, 
οὐρανός τε καὶ γῆ, καὶ τὰ κατα-
χθόνια· ἑορταζέτω γοῦν πᾶσα κτίσις, 
τὴν Ἔγερσιν Χριστοῦ, ἐν ᾗ ἐστερέω-
ται. 

Στίχ. Δόξα τῇ ἁγίᾳ ἀναστάσει 
σου, Κύριε.  

Χθὲς συνεθαπτόμην σοι Χριστὲ 
συνεγείρομαι σήμερον ἀναστάντι σοι, 
συνεσταυρούμην σοι χθὲς, αὐτός με 
συνδόξασον Σωτήρ, ἐν τῇ βασιλείᾳ 
σου.  

Κανών β', ᾨδὴ γ', τῆς Θεοτόκου 
Ἦχος α' 

Δεῦτε πόμα πίωμεν καινόν  
 Στίχ.Ὑπεραγία Θεοτόκε, 

σῶσον ἡμᾶς.       Θεοτοκίον 
Ἐπὶ τὴν ἀκήρατον ζωήν, 

ἐπανέρχομαι σήμερον ἀγαθότητι, τοῦ 
γεννηθέντος ἐκ σοῦ, καὶ πᾶσι τοῖς 
πέρασιν Ἁγνή, τὸ φέγγος ἀστράψα-
ντος. 

Στίχ.Ὑπεραγία Θεοτόκε, σῶσον 
ἡμᾶς.       Θεοτοκίον  

Θεὸν ὃν ἐκύησας σαρκί, ἐκ νεκρῶν 
καθὼς εἶπεν ἐξεγειρόμενον, θεα-
σαμένη Ἁγνή, χόρευε, καὶ τοῦτον, ὡς 
Θεόν, ἄχραντε μεγάλυνε.  

Κανών α', ᾨδὴ γ', τοῦ Ἀποστόλου 
Ἦχος πλ. δ' 

Ὁ στερεώσας κατ' ἀρχὰς 
Στίχ. Ἀπόστολε τοῦ Χριστοῦ 

πρέσβευε ὑπὲρ ἡμῶν. 
Ἐξ ἁλιέων ἁλιεύς, ἀνθρώπων 

καὶ θεολόγος, ἐχρημάτισας σοφὲ 
Ἰωάννη, ἀφειδήσας πατρικῆς, καὶ 
τῆς τοῦ κόσμου σχέσεως, καὶ τῷ 
Δεσπότῃ Λόγῳ, ἔρωτι θείῳ ἑπόμε-
νος. (Δὶς) 

Δόξα... 
Κεκαθαρμένος τῆς ψυχῆς, τὸ 

ὄμμα ὦ Θεολόγε, ἐθεάσω τὴν 
ἀπόρρητον δόξαν, ἐκ Πατρὸς μονο-
γενοῦς, τοῦ Λόγου καὶ Υἱοῦ τοῦ 
Θεοῦ, δι' οὗ σάφῶς τὰ πάντα, θείῳ 
γεγένηται Πνεύματι. 

Καὶ νῦν... Θεοτοκίον  
Ἐπὶ τὴν σὴν προσπεφευγώς, Θε-

οκυῆτορ Παρθένε, προστασίαν, 
ἀπαλλάττομαι πάσης, ἐπηρείας 
τοῦ ἐχθροῦ, καὶ σῴζομαι πρε-
σβείαις σου, ἀλλὰ καὶ τῆς μελ-
λούσης, ἁγνὴ ῥυσθείην κολάσεως. 

Κοντάκιον τοῦ Ἀποστόλου 
Ἦχος β' 
αὐτόμελον  

Τὰ μεγαλεῖά σου Παρθένε τὶς 
διηγήσεται; βρύεις γὰρ θαύματα, 
καὶ πηγάζεις ἰάματα, καὶ πρε-
σβεύεις ὑπὲρ τῶν ψυχῶν ἡμῶν, ὡς 
Θεολόγος καὶ φίλος Χριστοῦ. 

Ὁ Οἶκος 
Ὕψη οὐράνια ἐκμανθάνειν, καὶ 

θαλάσσης τὰ βάθη ἐρευνᾶν, τολμη-
ρὸν ὑπάρχει καὶ ἀκατάληπτον, 
ὥσπερ δὲ ἄστρα ἐξαριθμῆσαι, καὶ 
παράλιον ψάμμον οὐκ ἔστιν ὅλως 
οὕτως οὐδὲ τὰ τοῦ Θεολόγου 
εἰπεῖν ἱκανόν, τοσούτοις αὐτὸν 
στεφάνοις ὁ Χριστός, ὃν ἠγάπησεν, 
ἔστεψεν, οὗ ἐν τῷ στήθει ἀνέπεσε, 
καὶ ἐν τῷ μυστικῷ δείπνῳ συνει-
στιάθη, ὡς Θεολόγος καὶ φίλος 
Χριστοῦ. 

Κάθισμα τοῦ Ἀποστόλου. 
Ἦχος πλ. δ΄.  

Τὴν Σοφίαν καὶ Λόγον. 
Τῆς σοφίας τῷ στήθει ἀνα-

πεσὼν καὶ τὴν γνῶσιν τῶν ὄντων 
καταμαθών, ἐνθέως ἑβρόντησας. 
Ἐν ἀρχῇ ἦν ὁ Λόγος, καλλι-
γραφήσας πρῶτος, τὴν ἄναρχον 
γέννησιν, καὶ δογματίσας πᾶσι, τοῦ 
Λόγου τὴν σάρκωσιν· ὅθεν καὶ τῇ 
γλώττῃ, σαγηνεύσας τὰ ἔθνη, τὴν 
χάριν τοῦ Πνεύματος, ἐκδιδάσκεις 
τοῖς πέρασι, Θεολόγε Ἀπόστολε. 

Πρέσβευε Χριστῷ τῷ Θεῷ, τῶν 
πταισμάτων ἄφεσιν δωρήσασθαι, 
τοῖς ἑορτάζουσι πόθῳ, τὴν ἁγίαν 
μνήμην σου. 

Δόξα... 
Κάθισμα  

Ἦχος β' . Τὰ ἄνω ζητῶν  
Τὰ μύρα θερμῶς, τῷ τάφῳ προ-

σκομίζουσαι, Γυναῖκες Σωτήρ, 
Ἀγγέλου τῇ λαμπρότητι, τὰς ψυχὰς 
ἠγάλλοντο, καὶ Θεόν σε τῶν ὅλων 
ἐκήρυττον, καὶ Μαθηταῖς ἐβόων· 
Ὄντως ἀνέστη ἐκ τάφου ἡ πάντων 
ζωή. 

Καὶ νῦν... 
Ἦχος ὁ αὐτὸς 

Τῶν Μαθητῶν σου ὁ χορός, σὺν 
Μυροφόροις γυναιξίν, ἀγάλλεται 
συμφώνως· κοινὴν γὰρ ἑορτὴν σὺν 
αὐταῖς ἑορτάζουσιν εἰς δόξαν καὶ 
τιμὴν τῆς σῆς Ἀναστάσεως, καὶ δι' 
αὐτῶν βοῶμέν σοι· Φιλάνθρωπε 
Κύριε, τῷ λαῷ σου παράσχου τὸ 
μέγα ἔλεος.  

Κοντάκιον  
Ἦχος β'  

Αὐτόμελον  
Τὸ Χαῖρε ταῖς Μυροφόροις φθεγ-

ξάμενος, τὸν θρῆνον τῆς προμήτορος 
Εὔας κατέπαυσας, τῇ Ἀναστάσει 
σου, Χριστὲ ὁ Θεός, τοῖς Ἀποστόλοις 
δὲ τοῖς σοῖς κηρύττειν ἐπέταξας, ὁ 
Σωτὴρ ἐξανέστη τοῦ μνήματος.  

Ὁ Οἶκος  
Ἐπὶ τὸν τάφον σου Σωτήρ, αἱ Μυ-

ροφόροι πορευόμεναι, πρὸς ἑαυτὰς 
διηπόρουν τῷ νοΐ, καὶ ἐφθέγγοντο. 
Τίς ἡμῖν τὸν λίθον ἀποκυλίσει τοῦ 
μνήματος; Καὶ ἀναβλέψασαι, ὁρῶσιν 
ὅτι ὁ λίθος ἀποκεκύλισται, τῇ μορφῇ 
δὲ τοῦ Ἀγγέλου σὺν τῇ στολῇ ἐθαμ-
βοῦντο, συνείχοντο δὲ τρόμῳ, καὶ 
φεύγειν ἐνόμιζον, καὶ πρὸς αὐτὰς ὁ 

νεανίσκος ἐβόησε. Μὴ φοβεῖσθε 
ὑμεῖς, ὃν ζητεῖτε, ἀνέστη, δεῦτε, ἴδετε 
τὸν τόπον, ὅπου ἔκειτο τὸ σῶμα τοῦ 
Ἰησοῦ, καὶ ταχὺ πορευθεῖσαι, ἀπαγ-
γείλατε τοῖς Μαθηταῖς· ὁ Σωτὴρ 
ἐξανέστη τοῦ μνήματος.  

Συναξάριον 

Τῇ Η' τοῦ αὐτοῦ μηνός, Μνήμη 
τοῦ Ἁγίου ἐνδόξου Ἀποστόλου καὶ 
Εὐαγγελιστοῦ, ἐπιστηθίου, φίλου, 
ἠγαπημένου καὶ παρθένου, 
Ἰωάννου τοῦ Θεολόγου, ἤτοι, ἡ 
σύναξις τῆς Ἁγίας κόνεως, τῆς 
ἐκπεμπομένης ἐκ τοῦ τάφου 
αὐτοῦ, ἤγουν τοῦ μάννα. 

Στίχοι 
Οὐ βρῶσιν, ἀλλὰ ῥῶσιν 

ἀνθρώποις νέμει 
Τὸ τοῦ τάφου σου μάννα, μύστα 

Κυρίου. 
Ὀγδοάτῃ τελέουσι ῥοδισμὸν 

βροντογόνοιο. 
Τῇ αὐτῇ ἡμέρᾳ, Μνήμη τοῦ 

Ὁσίου Πατρὸς ἡμῶν Ἀρσενίου τοῦ 
Μεγάλου. 

Στίχοι 
Λαθεῖν βιώσας Ἀρσένιος ἠγάπα, 
Ὃς οὐδὲ πάντως ἐκβιώσας λαν-

θάνει. 
Σ Υ Ν Α Ξ Α Ρ Ι Ο Ν 

τοῦ Πεντηκοσταρίου. 
Τῇ αὐτῇ ἡμέρᾳ, Κυριακῇ τρίτῃ 

ἀπὸ τοῦ Πάσχα, τὴν τῶν ἁγίων γυ-
ναικῶν Μυροφόρων ἑορτὴν ἑορτάζο-
μεν, ἔτι δὲ μνείαν ποιούμεθα καὶ τοῦ 
ἐξ Ἀριμαθαίας Ἰωσήφ, ὅς ἦν μαθητὴς 
κεκρυμμένος, πρὸς δέ, καὶ τοῦ νυκτε-
ρινοῦ μαθητοῦ Νικοδήμου. 

Στίχοι 
Χριστῷ φέρουσιν αἱ Μαθήτριαι 

μύρα. 

Ἐγὼ δὲ ταύταις ὕμνον, ὡς μύρον 
φέρω. 

Ταῖς τῶν ἁγίων Μυροφόρων πρε-
σβείαις, ὁ Θεός, ἐλέησον ἡμᾶς. Ἀμήν.  

 
Καταβασίες τοῦ Πάσχα 

Ὠδὴ α΄.  Ἦχος α΄. 
Ἀναστάσεως ἡμέρα λαμπρυν-

θῶμεν Λαοί, Πάσχα Κυρίου, Πάσχα· 
ἐκ γὰρ θανάτου πρὸς ζωήν, καὶ ἐκ 
γῆς πρὸς οὐρανόν, Χριστὸς ὁ Θεός, 
ἡμᾶς διεβίβασεν, ἐπινίκιον ᾄδοντας. 

Ὠδὴ γ΄. 
Δεῦτε πόμα πίωμεν καινόν, οὐκ 

ἐκ πέτρας ἀγόνου τερατουργούμενον, 
ἀλλ' ἀφθαρσίας πηγήν, ἐκ τάφου ὀμ-
βρήσαντος Χριστοῦ, ἐν ᾧ στερε-
ούμεθα. 

Ὠδὴ δ΄. 
Ἐπὶ τῆς θείας φυλακῆς ὁ θεηγόρος 

Ἀββακούμ, στήτω μεθ' ἡμῶν καὶ δει-
κνύτω, φαεσφόρον Ἄγγελον, δια-
πρυσίως λέγοντα· Σήμερον σωτηρία 
τῷ κόσμῳ, ὅτι ἀνέστη Χριστός ὡς πα-
ντοδύναμος.  

Ὠδὴ ε΄. 
Ὀρθρίσωμεν ὄρθρου βαθέος, καὶ 

ἀντὶ μυρου τὸν ὕμνον προσοίσομεν 
τῷ Δεσπότῃ, καὶ Χριστὸν ὀψόμεθα, 
δικαιοσύνης ἥλιον, πᾶσι ζωὴν 
ἀνατέλλοντα.  

Ὠδὴ ς΄. 
Κατῆλθες ἐν τοῖς κατωτάτοις τῆς 

γῆς, καὶ συνέτριψας μοχλοὺς 
αἰωνίους, κατόχους πεπεδημένων 
Χριστέ, καὶ τριήμερος ὡς ἐκ κήτους 
Ἰωνᾶς, ἐξανέστης τοῦ τάφου. 

 Ὠδὴ ζ΄. 
Ὁ Παῖδας ἐκ καμίνου ῥυσάμενος, 

γενόμενος ἄνθρωπος, πάσχει ὡς θνη-
τός, καὶ διὰ Πάθους τὸ θνητόν, 
ἀφθαρσίας ἐνδύει εὐπρέπειαν, ὁ 
μόνος εὐλογητὸς τῶν Πατέρων, Θεὸς 
καὶ ὑπερένδοξος.  

 Ὠδὴ η΄. 
Αἰνοῦμεν, εὐλογοῦμεν καὶ προ-

σκυνοῦμεν τὸν Κύριον. 
Αὕτη ἡ κλητὴ καὶ ἁγία ἡμέρα, ἡ 

μία τῶν Σαββάτων, ἡ βασιλὶς καὶ 
κυρία, ἑορτῶν ἑορτή, καὶ πανήγυρις 
ἐστὶ πανηγύρεων, ἐν ᾗ εὐλογοῦμεν, 
Χριστὸν εἰς τοὺς αἰῶνας.  

Κανών α', ᾨδὴ θ', τοῦ Πάσχα  
Ἦχος α' .  
Ὁ Εἱρμὸς  

Μεγάλυνον, ψυχή μου, τὸν ἐθελου-
σίως παθόντα καὶ ταφέντα καὶ ἐξα-
ναστάντα τριήμερον ἐκ τάφου. 

Φωτίζου, φωτίζου ἡ νέα Ἱερου-
σαλήμ· ἡ γὰρ δόξα Κυρίου ἐπὶ σὲ 
ἀνέτειλε. Χόρευε νῦν, καὶ ἀγάλλου 
Σιών· σὺ δὲ ἁγνή, τέρπου, Θεοτόκε, 
ἐν τῇ ἐγέρσει τοῦ τόκου σου. 

Μεγάλυνον, ψυχή μου, τὸν ἐξανα-
στάντα τριήμερον ἐκ τάφου Χριστὸν 
τὸν ζωοδότην. 

Φωτίζου, φωτίζου ἡ νέα Ἱερου-
σαλήμ· ἡ γὰρ δόξα Κυρίου ἐπὶ σὲ 
ἀνέτειλε. Χόρευε νῦν, καὶ ἀγάλλου 
Σιών· σὺ δὲ ἁγνή, τέρπου, Θεοτόκε, 
ἐν τῇ ἐγέρσει τοῦ τόκου σου. 

Χριστός τό Καινόν Πάσχα, τό ζω-
όθυτον θῦμα, ἀμνός Θεοῦ, ὁ α­ἴρων 
τήν ἁμαρτίαν κόσμου. 

῍Ω θείας! ὢ φίλης! ὢ γλυκυτάτης 
σου φωνῆς! μεθ' ἡμῶν ἀψευδῶς γάρ, 
ἐπηγγείλω, ἔσεσθαι, μέχρι τερμάτων 
αἰῶνος Χριστέ· ἣν οἱ πιστοί, ἄγκυραν 
ἐλπίδος, κατέχοντες ἀγαλλόμεθα. 

Σήμερον πᾶσα κτίσις ἀγάλλεται 
καί χαίρει, ὅτι Χριστός ἀνέστη καί 
῞ᾼδης ἐσκυλεύθη. 

῍Ω Πάσχα τὸ μέγα, καὶ ἱερώτατον 
Χριστέ· ὤ σοφία καὶ Λόγε, τοῦ Θεοῦ 
καὶ δύναμις· δίδου ἡμῖν ἐκτυπώτε-
ρον, σοῦ μετασχεῖν, ἐν τῇ ἀνεσπέρῳ, 
ἡμέρᾳ τῆς βασιλείας σου. 

Μεγάλυνον, ψυχή μου, τῆς τρισυ-
ποστάτου καὶ ἀδιαιρέτου Θεότητος 
τὸ κράτος. 

Συμφώνως Παρθένε, σὲ μακαρίζο-
μεν πιστοί· Χαῖρε πύλη Κυρίου· χαῖρε 
πόλις ἔμψυχε· χαῖρε, δι' ἧς ἡμῖν 
ἔλαμψε, σήμερον φῶς τοῦ ἐκ σοῦ τε-
χθέντος, τῆς ἐκ νεκρῶν ἀναστάσεως. 

Χαῖρε, Παρθένε, χαῖρε· χαῖρε, 
εὐλογημένη· χαῖρε, δεδοξασμένη, σὸς 
γὰρ Υἱὸς ἀνέστη τριήμερος ἐκ τάφου. 

Εὐφραίνου, ἀγάλλου, ἡ θεία πύλη 
τοῦ φωτός· ὁ γὰρ δύνας ἐν τάφῳ, Ἰη-
σοῦς ἀνέτειλε, λάμψας ἡλίου φαι-
δρότερον, καὶ τοὺς πιστοὺς πάντας 
καταυγάσας, θεοχαρίτωτε Δέσποινα.  

Κανὼν α΄, ᾨδὴ θ',  
τοῦ Ἀποστόλου. 
Ἦχος πλ. δ΄.  

Ἐξέστη ἐπὶ τούτῳ ὁ οὐρανὸς. 

Στίχ.  Ἅγιε  τοῦ Θεοῦ, πρέσβευε 
ὑπὲρ ἡμῶν. 

Σταυρῷ τῷ τοῦ Δεσπότου παρε-
στηκώς, τὴν Παρθένον τε καὶ Θε-
οτόκον ἁγνήν, τῶν Μαθητῶν, ὁ ἀγα-
πημένος τὸ καθαρόν, θεολογίας ὄρ-
γανον, οἷά περ παρθένος ἐγχειρι-
σθείς, καὶ φύλαξ τῆς ἀμέμπτου, 
ὑπάρξας Θεοτόκου, νῦν ἐπαξίως μα-
καρίζεται. 

Στίχ.  Ἅγιε  τοῦ Θεοῦ, πρέσβευε 
ὑπὲρ ἡμῶν. 

Σταυρῷ τῷ τοῦ Δεσπότου παρε-
στηκώς, τὴν Παρθένον τε καὶ Θε-
οτόκον ἁγνήν, τῶν Μαθητῶν, ὁ ἀγα-
πημένος τὸ καθαρόν, θεολογίας ὄρ-
γανον, οἷά περ παρθένος ἐγχειρι-
σθείς, καὶ φύλαξ τῆς ἀμέμπτου, 
ὑπάρξας Θεοτόκου, νῦν ἐπαξίως μα-
καρίζεται. 

Δόξα.  

Ἀξίως ἀγαπήσας ὁ καθαρός, τὸν 
σεμνὸν καὶ ἀκίβδηλον βίον σου, ἀγγε-
λικῶς, πεπολιτευμένον ἐπὶ τῆς γῆς, σὲ 
ἀδελφὸν προσήκατο, μάκαρ Ἰωάννη 
τῆς ἑαυτοῦ υἱὸν σε καταγγείλας, Μη-
τρὸς τῆς Θεοτόκου, μεθ' ἧς σε πάντες 
μακαρίζομεν. 

Καὶ νῦν... Θεοτοκίον. 
Σωτήριος γενοῦ μοι πύργος Ἁγνή, 

τῶν δαιμόνων ἀπείργων τὰς φάλαγ-
γας, καὶ πειρασμῶν, ὄχλον καὶ κιν-
δύνων ἀποσοβῶν, καὶ τῶν παθῶν τὴν 
ἔφοδον, πόρρω ἀπελαύνων καὶ κα-
θαράν, διδοὺς ἐλευθερίαν, καὶ θείων 
χαρισμάτων, τὴν ἀφθονίαν μοι 
παρέχουσα. 

Καταβασία 
Ὁ ἄγγελος ἐβόα τῇ κεχαριτωμένῃ· 

Ἁγνὴ Παρθένε, χαῖρε, καὶ πάλιν ἐρῶ· 
Χαῖρε· ὁ σὸς υἱὸς ἀνέστη τριήμερος 
ἐκ τάφου. 

Φωτίζου, φωτίζου ἡ νέα Ἱερου-
σαλήμ· ἡ γὰρ δόξα Κυρίου ἐπὶ σὲ 
ἀνέτειλε. Χόρευε νῦν, καὶ ἀγάλλου 
Σιών· σὺ δὲ ἁγνή, τέρπου, Θεοτόκε, 
ἐν τῇ ἐγέρσει τοῦ τόκου σου. 

ΕΞΑΠΟΣΤΕΙΛΑΡΙΑ 
Ἦχος β΄. 

Ἅγιος Κύριος ὁ Θεὸς ἡμῶν. 
Ἅγιος Κύριος ὁ Θεὸς ἡμῶν. 
Ὑψοῦτε Κύριον τὸν Θεὸν ἡμῶν 

καὶ προσκυνεῖτε τῷ ὑποποδίῳ τῶν 
ποδῶν αὐτοῦ. 

Ὅτι ἅγιος ἐστι. 
Ἐξαποστειλάριον τοῦ Πάσχα  

Ἦχος β'  
Σαρκὶ ὑπνώσας ὡς θνητός, ὁ Βα-

σιλεὺς καὶ Κύριος, τριήμερος 
ἐξανέστης, Ἀδὰμ ἐγείρας ἐκ φθορᾶς, 
καὶ καταργήσας θάνατον, Πάσχα τῆς 
ἀφθαρσίας, τοῦ κόσμου σωτήριον.  

Ἐξαποστειλάριον τοῦ Ἀποστόλου 
Ἦχος β' 

Τοῖς Μαθηταῖς  
Θεολογῶν ἐβρόντησας· Ἐν ἀρχῇ 

ἦν ὁ Λόγος, καὶ πρὸς Θεὸν ὁ Λόγος 
ἦν, καὶ ὁ Θεὸς ἦν ὁ Λόγος, 
Ἀπόστολε Ἰωάννη· τοῦ Χριστοῦ 
γὰρ τῷ στήθει, ἐπιπεσὼν κἀκεῖθεν 
δέ, πλῆρες θεολογίας, ῥεῖθρον 
ζωῆς, μάκαρ ἀρυσάμενος Θεολόγε, 
τὴν κτίσιν ἄρδεις ἅπασαν, ἥτις σε 
καὶ γεραίρει. 

Ἦχος β'  
Αὐτόμελον  

Γυναῖκες ἀκουτίσθητε, φωνὴν 
ἀγαλλιάσεως, Τύραννον ᾍδην πα-
τήσας, φθορᾶς ἐξήγειρα κόσμον, 
δράμετε φίλοις εἴπατε, τοῖς ἐμοῖς 
εὐαγγέλια· βούλομαι γὰρ τὸ πλάσμα 
μου, χαρὰν ἐκεῖθεν αὐγάσαι, ἐξ ἧς 
προῆλθεν ἡ λύπη. (Δίς) 

ΑΙΝΟΙ.  Ἦχος β΄. 
Πᾶσα πνοὴ αἰνεσάτω τὸν Κύριον. 

Αἰνεῖτε τὸν Κύριον ἐκ τῶν οὐρανῶν· 
αἰνεῖτε αὐτὸν ἐν τοῖς ὑψίστοις. Σοὶ 
πρέπει ὕμνος τῷ Θεῷ. 

Αἰνεῖτε αὐτόν, πάντες οἱ Ἄγγελοι 
αὐτοῦ· αἰνεῖτε αὐτόν, πᾶσαι αἱ δυνά-
μεις αὐτοῦ. Σοὶ πρέπει ὕμνος τῷ 
Θεῷ. 

Στιχηρὰ Ἀναστάσιμα δ΄. 
Στίχ. Τοῦ ποιῆσαι ἐν αὐτοῖς κρῖμα 

ἔγγραπτον· δόξα αὕτη ἔσται πᾶσι 
τοῖς ὁσίοις αὐτοῦ. 

Πᾶσα πνοή, καὶ πᾶσα κτίσις, σὲ 
δοξάζει Κύριε, ὅτι διὰ τοῦ Σταυροῦ 
τὸν θάνατον κατήργησας, ἵνα δείξῃς 
τοῖς λαοῖς, τὴν ἐκ νεκρῶν σου 
Ἀνάστασιν, ὡς μόνος φιλάνθρωπος. 

Στίχ. Αἰνεῖτε τὸν Θεὸν ἐν τοῖς Ἁγί-
οις αὐτοῦ, αἰνεῖτε αὐτὸν ἐν στερεώ-
ματι τῆς δυνάμεως αὐτοῦ. 

Εἰπάτωσαν Ἰουδαῖοι, πῶς οἱ στρα-
τιῶται ἀπώλεσαν τηροῦντες τὸν Βα-
σιλέα; διατὶ γὰρ ὁ λίθος οὐκ ἐφύλαξε 

τὴν πέτραν τῆς ζωῆς; ἢ τὸν ταφέντα 
δότωσαν, ἢ ἀναστάντα προσκυνείτω-
σαν, λέγοντες σὺν ἡμῖν· Δόξα τῷ 
πλήθει τῶν οἰκτιρμῶν σου. Σωτὴρ 
ἡμῶν δόξα σοι. 

Στίχ. Αἰνεῖτε αὐτὸν ἐπὶ ταῖς δυνα-
στείαις αὐτοῦ, αἰνεῖτε αὐτὸν κατὰ τὸ 
πλῆθος τῆς μεγαλωσύνης αὐτοῦ. 

Χαίρετε λαοί, καὶ ἀγαλλιᾶσθε, 
Ἄγγελος ἐκάθισεν εἰς τὸν λίθον τοῦ 
μνήματος· αὐτὸς ἡμᾶς εὐηγγελίσατο 
εἰπών· Χριστὸς ἀνέστη ἐκ νεκρῶν, ὁ 
Σωτὴρ τοῦ κόσμου, καὶ ἐπλήρωσε τὰ 
σύμπαντα εὐωδίας. Χαίρετε Λαοί, 
καὶ ἀγαλλιᾶσθε. 

Εἰς τοὺς Αἴνους Στιχηρὰ Προσόμοια. 
Ἦχος πλ. δ΄. 

Ὢ τοῦ παραδόξου θαύματος. 
Στίχ.  Αἰνεῖτε αὐτὸν ἐν ἤχῳ σάλ-

πιγγος, αἰνεῖτε αὐτὸν ἐν ψαλτηρίῳ 
καὶ κιθάρᾳ. 

Μάκαρ Ἰωάννη πάνσοφε, πε-
ριουσία θερμῆς, πρὸς Χριστὸν 
ἀγαπήσεως, πλέον πάντων πέφη-
νας, Μαθητῶν ἀγαπώμενος, τῷ 
παντεπόπτῃ Λόγῳ καὶ κρίνοντι, δι-
καίοις πᾶσαν τὴν οἰκουμένην ζυ-
γοῖς, τῆς καθαρότητος, καὶ ἁγνείας 
κάλλεσι, καταυγασθείς, σῶμα καὶ 
διάνοιαν, θεομακάριστε. 

Στίχ.  Αἰνεῖτε αὐτὸν ἐν ἤχῳ σάλ-
πιγγος, αἰνεῖτε αὐτὸν ἐν ψαλτηρίῳ 
καὶ κιθάρᾳ. 

Τὸ παρθενίας ἀπάνθισμα, τὸ 
τῶν σεπτῶν ἀρετῶν, δεκτικὸν ἐν-
διαίτημα, τῆς σοφίας ὄργανον, τὸ 
τοῦ Πνεύματος τέμενος, τὸ φω-
τοφόρον, στόμα τῆς χάριτος, τῆς 
Ἐκκλησίας, τὸ φαεινότατον, ὄμμα 
τὸ πάνσεπτον, Ἰωάννην ᾄσμασι 
πνευματικοῖς, νῦν ἀνευφημήσωμεν, 
ὡς ὑπηρέτην Χριστοῦ. 

Στίχ. Αἰνεῖτε αὐτὸν ἐν κυμβά-
λοις εὐήχοις, αἰνεῖτε αὐτὸν ἐν κυμ-
βάλοις ἀλαλαγμοῦ. Πᾶσα πνοὴ 
αἰνεσάτω τὸν Κύριον.  

Θεολογίας τὰ νάματα, ἐπὶ τοῦ 
στήθους πεσών, τῆς σοφίας 
ἑξήντλησας, καὶ τὸν κόσμον ἤρδευ-
σας, Ἰωάννη μακάριε, τῇ τῆς 
Τριάδος, γνώσει τὴν θάλασσαν, κα-
ταξηράνας τῆς ἀθεότητος, στῦλος 
γενόμενος, καὶ νεφέλη ἔμψυχος, 
καθοδηγῶν, πρὸς τὴν ἐπουράνιον, 
κληροδοσίαν ἡμᾶς. 

 
Εἶτα τὰ Στιχηρὰ τοῦ Πάσχα  

μετὰ τῶν Στίχων αὐτῶν. 
Ἦχος πλ. α'  

Στίχ. Ἀναστήτω ὁ Θεός, καὶ δια-
σκορπισθήτωσαν οἱ ἐχθροὶ αὐτοῦ, καὶ 
φυγέτωσαν ἀπὸ προσώπου αὐτοῦ οἱ 
μισοῦντες αὐτόν.  

Πάσχα ἱερὸν ἡμῖν σήμερον ἀνα-
δέδεικται, Πάσχα καινόν, Ἅγιον, 
Πάσχα μυστικόν, Πάσχα παν-
σεβάσμιον, Πάσχα Χριστὸς ὁ λυτρω-
τής, Πάσχα ἄμωμον, Πάσχα μέγα, 
Πάσχα τῶν πιστῶν, Πάσχα, τὸ πύλας 
ἡμῖν τοῦ Παραδείσου ἀνοῖξαν, 
Πάσχα, πάντας ἁγιάζον πιστούς.   

Στίχ. Ὡς ἐκλείπει καπνός, 
ἐκλιπέτωσαν, ὡς τήκεται κηρὸς ἀπὸ 
προσώπου πυρός.  

Δεῦτε ἀπὸ θέας Γυναῖκες εὐαγ-
γελίστριαι, καὶ τῇ Σιὼν εἴπατε, Δέχου 
παρ’ ἡμῶν χαρᾶς εὐαγγέλια, τῆς 
Ἀναστάσεως Χριστοῦ, τέρπου, 
χόρευε, καὶ ἀγάλλου Ἱερουσαλήμ, τὸν 
Βασιλέα Χριστόν, θεασαμένη ἐκ τοῦ 
μνήματος, ὡς νυμφίον προερχόμενον.  

Στίχ. Οὕτως ἀπολοῦνται οἱ ἁμαρ-
τωλοὶ ἀπὸ προσώπου τοῦ Θεοῦ. καὶ 
οἱ δίκαιοι εὐφρανθήτωσαν.  

Αἱ Μυροφόροι γυναῖκες, ὄρθρου 
βαθέος, ἐπιστᾶσαι πρὸς τὸ μνῆμα τοῦ 
Ζωοδότου, εὗρον Ἄγγελον, ἐπὶ τὸν 
λίθον καθήμενον, καὶ αὐτὸς προ-
σφθεγξάμενος, αὐταῖς οὕτως ἔλεγε. 
Τὶ ζητεῖτε τὸν ζῶντα μετὰ τῶν νε-
κρῶν; τὶ θρηνεῖτε τὸν ἄφθαρτον ὡς ἐν 
φθορᾷ; ἀπελθοῦσαι κηρύξατε, τοῖς 
αὐτοῦ Μαθηταῖς.   

Στίχ. Αὕτη ἡ ἡμέρα, ἣν ἐποίησεν ὁ 
Κύριος, ἀγαλλιασώμεθα, καὶ εὐφραν-
θῶμεν ἐν αὐτῇ.  

Πάσχα τὸ τερπνόν, Πάσχα Κυρίου, 
Πάσχα, Πάσχα πανσεβάσμιον ἡμῖν 
ἀνέτειλε, Πάσχα, ἐν χαρᾷ ἀλλήλους 
περιπτυξώμεθα, ὢ Πάσχα λύτρον 
λύπης, καὶ γὰρ ἐκ τάφου σήμερον 
ὥσπερ ἐκ παστοῦ, ἐκλάμψας Χρι-
στός, τὰ γύναια χαρᾶς ἔπλησε λέγων, 
κηρύξατε Ἀποστόλοις.  

Δόξα Πατρὶ... 
Δοξαστικὸν 

Ἦχος πλ. δ' 
Εὐαγγελιστὰ Ἰωάννη, Ἰσάγγελε 

παρθένε, Θεολόγε θεοδίδακτε, ὀρ-
θοδόξως τῷ κόσμῳ, τὴν ἄχραντον 
πλευράν, τὸ αἷμα καὶ τὸ ὕδωρ, 
βλύζουσαν ἐκήρυξας, ἐν ᾧ τὴν 
αἰώνιον ζωὴν ποριζόμεθα ταῖς ψυ-
χαῖς ἡμῶν. 

Καὶ νῦν... 
Ἀναστάσεως ἡμέρα, καὶ λαμπρυν-

θῶμεν τῇ πανηγύρει, καὶ ἀλλήλους 
περιπτυξώμεθα, Εἴπωμεν ἀδελφοί, 
καὶ τοῖς μισοῦσιν ἡμᾶς, Συγχωρήσω-
μεν πάντα τῇ Ἀναστάσει, καὶ οὕτω 
βοήσωμεν, Χριστὸς ἀνέστη ἐκ νε-
κρῶν, θανάτω  θάνατον  πατήσας,  
καὶ  τοῖς ἐν τοῖς μνήμασι,  ζωὴν   χα-
ρισάμενος.  

Δοξολογία Μεγάλη 
εἰς ἦχον  β’  

Δόξα σοι τῷ δείξαντι τὸ φῶς. 
Δόξα ἐν ὑψίστοις Θεῷ, καὶ ἐπὶ γῆς 
εἰρήνη, ἐν ἀνθρώποις εὐδοκία. 

Ὑμνοῦμέν σε, εὐλογοῦμέν σε, προ-
σκυνοῦμέν σε, δοξολογοῦμέν σε, 
εὐχαριστοῦμέν σοι, διὰ τὴν μεγάλην 
σου δόξαν. 

Κύριε βασιλεῦ, ἐπουράνιε Θεέ, 
Πάτερ παντοκράτορ, Κύριε Υἱὲ μονο-
γενές, Ἰησοῦ Χριστέ, καὶ Ἅγιον 
Πνεῦμα. 

Κύριε ὁ Θεός, ὁ ἀμνὸς τοῦ Θεοῦ, ὁ 
Υἱὸς τοῦ Πατρός, ὁ αἴρων τὴν ἁμαρ-
τίαν τοῦ κόσμου, ἐλέησον ἡμᾶς, ὁ 
αἴρων τὰς ἁμαρτίας τοῦ κόσμου. 

Πρόσδεξαι τὴν δέησιν ἡμῶν, ὁ κα-
θήμενος ἐν δεξιᾷ τοῦ Πατρός, καὶ 
ἐλέησον ἡμᾶς. 

Ὅτι σὺ εἶ μόνος Ἅγιος, σὺ εἶ μόνος 
Κύριος, Ἰησοῦς Χριστός, εἰς δόξαν 
Θεοῦ Πατρός. Ἀμήν. 

Καθ’ ἑκάστην ἡμέραν εὐλογήσω 
σε, καὶ αἰνέσω τὸ ὄνομά σου εἰς τὸν 
αἰῶνα, καὶ εἰς τὸν αἰῶνα τοῦ αἰῶνος. 

Καταξίωσον, Κύριε, ἐν τῇ ἡμέρᾳ 
ταύτῃ, ἀναμαρτήτους φυλαχθῆναι 
ἡμᾶς. 

Εὐλογητὸς εἶ, Κύριε, ὁ Θεὸς τῶν 
Πατέρων ἡμῶν, καὶ αἰνετὸν καὶ δεδο-
ξασμένον τὸ ὄνομά σου εἰς τοὺς 
αἰῶνας. Ἀμήν. 

Γένοιτο, Κύριε, τὸ ἔλεός σου ἐφ’ 
ἡμᾶς, καθάπερ ἠλπίσαμεν ἐπὶ σέ. 

Εὐλογητὸς εἶ, Κύριε, δίδαξόν με 
τὰ δικαιώματά σου. 

Εὐλογητὸς εἶ, Κύριε, δίδαξόν με 
τὰ δικαιώματά σου. 

Εὐλογητὸς εἶ, Κύριε, δίδαξόν με 
τὰ δικαιώματά σου. 

Κύριε, καταφυγὴ ἐγενήθης ἡμῖν, ἐν 
γενεᾷ καὶ γενεᾷ. Ἐγὼ εἶπα΄ Κύριε, 
ἐλέησόν με, ἴασαι τὴν ψυχήν μου, ὅτι 
ἥμαρτόν σοι. 

Κύριε, πρὸς σὲ κατέφυγον, 
δίδαξόν με τοῦ ποιεῖν τὸ θέλημά σου, 
ὅτι σὺ εἶ ὁ Θεός μου. 

Ὅτι παρὰ σοὶ πηγὴ ζωῆς, ἐν τῷ 
φωτί σου ὀψόμεθα φῶς. 

Παράτεινον τὸ ἔλεός σου τοῖς 
γινώσκουσί σε. 

 Ἅγιος ὁ Θεός, Ἅγιος Ἰσχυρός, 
Ἅγιος Ἀθάνατος, ἐλέησον ἡμᾶς. 

Ἅγιος ὁ Θεός, Ἅγιος Ἰσχυρός, 
Ἅγιος Ἀθάνατος, ἐλέησον ἡμᾶς. 

Ἅγιος ὁ Θεός, Ἅγιος Ἰσχυρός, 
Ἅγιος Ἀθάνατος, ἐλέησον ἡμᾶς. 

Δόξα Πατρὶ καὶ Υἱῷ καὶ ἁγίῳ 
Πνεύματι. 

Καὶ νῦν καὶ ἀεὶ καὶ εἰς τοὺς 
αἰῶνας τῶν αἰώνων. Ἀμήν. 

Ἅγιος Ἀθάνατος, ἐλέησον ἡμᾶς. 
Ἅγιος ὁ Θεός,  
Ἅγιος Ἰσχυρός,  
Ἅγιος Ἀθάνατος, ἐλέησον ἡμᾶς. 
καὶ εὐθύς τὸ παρόν Ἀναστάσιμον Τροπάριον 

Ἦχος β΄  
Σήμερον σωτηρία τῷ κόσμῳ γέγο-

νεν, ᾄσωμεν τῷ ἀναστάντι ἐκ τάφου 
καὶ ἀρχηγῷ τῆς ζωῆς ἡμῶν· καθελὼν 
γὰρ τῷ θανάτῳ τὸν θάνατον, τὸ νῖκος 
ἔδωκεν ἡμῖν, καὶ τὸ μέγα ἔλεος. 

Εἰς τὴν Θείαν Λειτουργίαν. 
«Εὐλογημένη»,  

«Χριστὸς ἀνέστη» τρίς. 
Ἅπαξ ὑπὸ τοῦ Ἱερέως  

Χριστὸς ἀνέστη ἐκ νεκρῶν, θα-
νάτῳ θάνατον πατήσας, καὶ τοῖς ἐν 
τοῖς μνήμασι, ζωὴν χαρισάμενος. 

καὶ δὶς ὑπὸ τῶν χορῶν. 
Χριστὸς ἀνέστη ἐκ νεκρῶν, θα-

νάτῳ θάνατον πατήσας, καὶ τοῖς ἐν 
τοῖς μνήμασι, ζωὴν χαρισάμενος. 

 
Καὶ ἄρχεται ἡ θεία Λειτουργία. 

ΑΝΤΙΦΩΝΑ 
Ψαλλόμενα ἐν τῇ Λειτουργία  

τῆς  Κυριακῆς τοῦ Πάσχα, 
Ἀντίφωνον α' 

Ἦχος β' 
Στίχ. Ἀλαλάξατε τῷ Κυρίῳ πᾶσα 

ἡ γῆ. 
Ταῖς πρεσβείαις τῆς Θεοτόκου 

Σῶτερ σῶσον ἡμᾶς.   
Στίχ. Ψάλατε δὴ τῷ ὀνόματι 

αὐτοῦ, δότε δόξαν ἐν αἰνέσει αὐτοῦ. 
Ταῖς πρεσβείαις τῆς Θεοτόκου 

Σῶτερ σῶσον ἡμᾶς.   
Στίχ. Εἴπατε τῷ Θεῷ΄ Ὡς φοβερὰ 

τὰ ἔργα σου. Ἐν τῷ πλήθει τῆς 
δυνάμεώς σου ψεύσονταί σε οἱ ἐχθροί 
σου.  

Ταῖς πρεσβείαις τῆς Θεοτόκου 
Σῶτερ σῶσον ἡμᾶς.    

Στίχ. Πᾶσα ἡ γῆ προσκυνησάτω-
σάν σοι καὶ ψαλάτωσάν σοι, ψαλάτω-
σαν δὴ τῷ ὀνόματι σου Ὕψιστε.  

Ταῖς πρεσβείαις τῆς Θεοτόκου 
Σῶτερ σῶσον ἡμᾶς. 

Δόξα Πατρὶ... Καὶ νῦν... 
Ταῖς πρεσβείαις τῆς Θεοτόκου 

Σῶτερ σῶσον ἡμᾶς. 
Ἀντίφωνον β' 
Ἦχος ὁ αὐτὸς 

Στίχ. Ὁ Θεὸς οἰκτειρήσαι ἡμᾶς καὶ 
εὐλογήσαι ἡμᾶς, ἐπιφάναι τὸ πρόσω-
πον αὐτοῦ ἐφ' ἡμᾶς, καὶ ἐλεήσαι 
ἡμᾶς. 

Σῶσον ἡμᾶς, Υἱὲ Θεοῦ, ὁ ἀναστὰς 
ἐκ νεκρῶν, ψάλλοντάς σοι. Ἀλλη-
λούϊα.   

Στίχ. Τοῦ γνῶναι ἐν τῇ γῇ τὴν 
ὁδόν σου, ἐν πᾶσιν ἔθνεσι τὸ σω-
τήριόν σου.  

Σῶσον ἡμᾶς, Υἱὲ Θεοῦ, ὁ ἀναστὰς 
ἐκ νεκρῶν, ψάλλοντάς σοι. Ἀλλη-
λούϊα.  

Στίχ. Ἐξομολογησάσθωσάν σοι 
λαοί, ὁ Θεός, ἐξομολογησάσθωσάν 
σοι λαοὶ πάντες. 

Σῶσον ἡμᾶς, Υἱὲ Θεοῦ, ὁ ἀναστὰς 
ἐκ νεκρῶν, ψάλλοντάς σοι. Ἀλλη-
λούϊα.  

Στίχ. Εὐλογήσαι ἡμᾶς ὁ Θεός, καὶ 
φοβηθήτωσαν αὐτὸν πάντα τὰ 
πέρατα τῆς γῆς. 

Σῶσον ἡμᾶς, Υἱὲ Θεοῦ, ὁ ἀναστὰς 
ἐκ νεκρῶν, ψάλλοντάς σοι. Ἀλλη-
λούϊα.  

 Δόξα Πατρὶ…Καὶ νῦν… 
Ὁ μονογενὴς Υἱὸς καὶ Λόγος τοῦ 

Θεοῦ, ἀθάνατος ὑπάρχων, καὶ κατα-
δεξάμενος, διὰ τὴν ἡμετέραν σω-
τηρίαν, σαρκωθῆναι ἐκ τῆς ἁγίας Θε-
οτόκου καὶ ἀειπαρθένου Μαρίας, 
ἀτρέπτως ἐνανθρωπήσας, σταυρω-
θείς τε, Χριστὲ ὁ Θεός, θανάτῳ θάνα-
τον πατήσας, Εἷς ὢν τῆς ἁγίας 
Τριάδος, συνδοξαζόμενος τῷ Πατρὶ 
καὶ τῷ ἁγίῳ Πνεύματι, σῶσον ἡμᾶς. 

Ἀντίφωνον Γ΄ 
Ἦχος πλ. α' 

Στίχ. Ἀναστήτω ὁ Θεός, καὶ δια-
σκορπισθήτωσαν οἱ ἐχθροὶ αὐτοῦ, καὶ 
φυγέτωσαν ἀπὸ προσώπου αὐτοῦ οἱ 
μισοῦντες αὐτόν. 

Χριστὸς ἀνέστη ἐκ νεκρῶν, 
θανάτῳ θάνατον πατήσας, καὶ ἐν τοῖς 
μνήμασι, ζωὴν χαρισάμενος. 

Στίχ. Ὡς ἐκλείπει καπνός, 
ἐκλιπέτωσαν, ὡς τήκεται κηρὸς ἀπὸ 
προσώπου πυρός. 

Χριστὸς ἀνέστη ἐκ νεκρῶν, 
θανάτῳ θάνατον πατήσας, καὶ ἐν τοῖς 
μνήμασι, ζωὴν χαρισάμενος. 

Στίχ. Οὕτως ἀπολοῦνται οἱ ἁμαρ-
τωλοὶ ἀπὸ προσώπου τοῦ Θεοῦ, καὶ 
οἱ δίκαιοι εὐφρανθήτωσαν. 

Χριστὸς ἀνέστη ἐκ νεκρῶν, 
θανάτῳ θάνατον πατήσας, καὶ ἐν τοῖς 
μνήμασι, ζωὴν χαρισάμενος. 

Στίχ. Αὕτη ἡ ἡμέρα, ἣν ἐποίησεν ὁ 
Κύριος, ἀγαλλιασώμεθα καὶ εὐφραν-
θῶμεν ἐν αὐτῇ.  

Χριστὸς ἀνέστη ἐκ νεκρῶν, 
θανάτῳ θάνατον πατήσας, καὶ ἐν τοῖς 
μνήμασι, ζωὴν χαρισάμενος.  

Εἰσοδικὸν 
Ἐν Ἐκκλησίαις εὐλογεῖτε τὸν 

Θεόν, Κύριον ἐκ πηγῶν Ἰσραήλ, 
σῶσον ἡμᾶς, Υἱὲ Θεοῦ, ὁ ἀναστὰς ἐκ 
νεκρῶν, ψάλλοντάς σοι Ἀλληλούϊα. 

Ἀπολυτίκια τα τῆς Ἑορτῆς 
Ἦχος β'  

Ὅτε κατῆλθες πρὸς τὸν θάνατον, ἡ 
Ζωὴ ἡ ἀθάνατος, τότε τὸν ᾍδην 
ἐνέκρωσας τῇ ἀστραπῇ τῆς Θεότητος, 
ὅτε δὲ καὶ τοὺς τεθνεῶτας ἐκ τῶν κα-
ταχθονίων ἀνέστησας, πᾶσαι αἱ 
Δυνάμεις τῶν ἐπουρανίων ἐκραύγα-
ζον· Ζωοδότα Χριστὲ ὁ Θεὸς ἡμῶν 
δόξα σοι.  

Ἦχος β'   
Ὁ εὐσχήμων Ἰωσήφ, ἀπὸ τοῦ 

ξύλου καθελών, τὸ ἄχραντόν σου 
Σῶμα, σινδόνι καθαρᾷ εἱλήσας καὶ 
ἀρώμασιν, ἐν μνήματι καινῷ κη-
δεύσας ἀπέθετο· ἀλλὰ τριήμερος 
ἀνέστης Κύριε, παρέχων τῷ κόσμῳ 
τὸ μέγα ἔλεος.  

Ἦχος β'  
Ταῖς μυροφόροις Γυναιξί, παρὰ 

τὸ μνῆμα ἐπιστάς, ὁ Ἄγγελος ἐβόα· 
Τὰ μύρα τοῖς θνητοῖς ὑπάρχει 
ἁρμόδια, Χριστὸς δὲ διαφθορᾶς 
ἐδείχθη ἀλλότριος· ἀλλὰ κραυ-
γάσατε· Ἀνέστη ὁ Κύριος, παρέχων 
τῷ κόσμῳ τὸ μέγα ἔλεος. 

Ἀπολυτίκιον 
Ἦχος β' 

Ἀπόστολε Χριστῷ τῷ Θεῷ ἠγα-
πημένε, ἐπιτάχυνον, ῥῦσαι λαὸν 
ἀναπολόγητον· δέχεταί σε προ-
σπίπτοντα, ὁ ἐπιπεσόντα τῷ 

στήθει καταδεξάμενος, ὃν ἱκέτευε, 
Θεολόγε, καὶ ἐπίμονον νέφος 
ἐθνῶν διασκεδάσαι, αἰτούμενος 
ἡμῖν εἰρήνην, καὶ τὸ μέγα ἔλεος. 

 
Ἀπολυτίκιον τοῦ Ναοῦ. 

 
Κοντάκιον  

Ἦχος δ' Ἦχος πλ. δ'  
Εἰ καὶ ἐν τάφῳ κατῆλθες ἀθάνατε, 

ἀλλὰ τοῦ ᾍδου καθεῖλες τὴν δύναμιν, 
καὶ ἀνέστης ὡς νικητής, Χριστὲ ὁ 
Θεός, γυναιξὶ Μυροφόροις φθεγξάμε-
νος. Χαίρετε, καὶ τοῖς σοῖς Ἀπο-
στόλοις εἰρήνην δωρούμενος ὁ τοῖς 
πεσοῦσι παρέχων ἀνάστασιν. 

ΑΠΟΣΤΟΛΙΚΟΝ ΑΝΑΓΝΩΣΜΑ 
ΤΟΥ ΑΓΙΟΥ ΑΠΟΣΤΟΛΟΥ & ΕΥΑΓΓΕΛΙΣΤΟΥ.  

Προκείμενον. Ἦχος  πλ. δ΄. 
Εἰς πᾶσαν τὴν γῆν ἐξῆλθεν ὁ φθόγ-

γος αὐτοῦ. 
Στίχ. Οἱ οὐρανοὶ διηγοῦνται δόξαν 

Θεοῦ. 
Καθολικῆς Α΄ Ἐπιστολῆς Ἰωάννου 

τὸ Ἀνάγνωσμα.   1:1-7 
Ὃ ἦν ἀπ’ ἀρχῆς, ὃ ἀκηκόαμεν, ὃ 

ἑωράκαμεν τοῖς ὀφθαλμοῖς ἡμῶν, ὃ 
ἐθεασάμεθα καὶ αἱ χεῖρες ἡμῶν ἐψη-
λάφησαν, περὶ τοῦ Λόγου τῆς ζωῆς·  
(καὶ ἡ ζωὴ ἐφανερώθη, καὶ ἑωράκα-
μεν καὶ μαρτυροῦμεν καὶ ἀπαγ-
γέλλομεν ὑμῖν τὴν ζωὴν τὴν αἰώνιον, 
ἥτις ἦν πρὸς τὸν Πατέρα καὶ ἐφα-
νερώθη ἡμῖν)·  ὃ ἑωράκαμεν καὶ 
ἀκηκόαμεν, ἀπαγγέλλομεν ὑμῖν, ἵνα 
καὶ ὑμεῖς κοινωνίαν ἔχητε μεθ’ ἡμῶν· 
καὶ ἡ κοινωνία δὲ ἡ ἡμετέρα μετὰ τοῦ 
Πατρὸς καὶ μετὰ τοῦ Υἱοῦ αὐτοῦ Ἰη-
σοῦ Χριστοῦ. καὶ ταῦτα γράφομεν 
ἡμῖν, ἵνα ἡ χαρὰ ἡμῶν ᾖ πεπληρω-
μένη. Καὶ αὕτη ἔστιν ἡ ἐπαγγελία ἣν 
ἀκηκόαμεν ἀπ’ αὐτοῦ καὶ ἀναγ-
γέλλομεν ὑμῖν, ὅτι ὁ Θεὸς φῶς ἐστι 

καὶ σκοτία ἐν αὐτῷ οὐκ ἔστιν 
οὐδεμία. Ἐὰν εἴπωμεν ὅτι κοινωνίαν 
ἔχομεν μετ’ αὐτοῦ καὶ ἐν τῷ σκότει 
περιπατῶμεν, ψευδόμεθα καὶ οὐ 
ποιοῦμεν τὴν ἀλήθειαν·  ἐὰν δὲ ἐν τῷ 
φωτὶ περιπατῶμεν, ὡς αὐτός ἐστιν ἐν 
τῷ φωτί, κοινωνίαν ἔχομεν μετ’ 
ἀλλήλων, καὶ τὸ αἷμα Ἰησοῦ Χριστοῦ 
τοῦ Υἱοῦ αὐτοῦ καθαρίζει ἡμᾶς ἀπὸ 
πάσης ἁμαρτίας.  

Ἀλληλούϊα. (γ΄) Ἦχος β΄. 
Ἐπακούσαι  σου Κύριος ἐν ἡμέρᾳ 

θλίψεως,  ὑπερασπίσαι σου τὸ ὄνομα 
τοῦ Θεοῦ Ἰακώβ. 

Στίχος. Κύριε, σῶσον τὸν βασιλέα, 
καὶ ἐπάκουσον ἡμῶν, ἐν ᾗ ἂν ἡμέρᾳ 
ἐπικαλεσώμεθά σε. 

  
Καὶ καθεξῆς ἡ Θεία Λειτουργία τοῦ Ἱεροῦ 

Χρυσοστόμου 
Εἰς τὸ Ἐξαιρέτως 

Ὁ Εἱρμὸς τῆς Θ΄ Ὠδῆς. 
Ἦχος α΄. 

Ὁ ἄγγελος ἐβόα τῇ κεχαριτωμένῃ· 
Ἁγνὴ Παρθένε, χαῖρε, καὶ πάλιν ἐρῶ· 
Χαῖρε· ὁ σὸς υἱὸς ἀνέστη τριήμερος 
ἐκ τάφου.  

Φωτίζου, φωτίζου ἡ νέα Ἱερου-
σαλήμ· ἡ γὰρ δόξα Κυρίου ἐπὶ σὲ 
ἀνέτειλε. Χόρευε νῦν, καὶ ἀγάλλου 
Σιών· σὺ δὲ ἁγνή, τέρπου, Θεοτόκε, 
ἐν τῇ ἐγέρσει τοῦ τόκου σου.  

Κοινωνικό . Ἦχος α' 
Σῶμα Χριστοῦ μεταλάβετε, πηγῆς 

ἀθανάτου γεύσασθε. 
ψάλλεται δὲ 

μετὰ τῶν ἐφεξῆς στίχων αὐτοῦ. 
Στίχος:  Μέγα τὸ μυστήριον τῆς 

σῆς Χριστέ, ἀναστάσεως.  
Σῶμα Χριστοῦ μεταλάβετε, πηγῆς 

ἀθανάτου γεύσασθε. 
Στίχος: Δείπνῳ παραγέγονας ἑκὼν 

πάθος ὁ ἀθάνατος.  



08-05-2022 ΟΡΘΡΟΣ ΚΥΡ. ΜΥΡΟΦ. ΙΩΑΝΝΟΥ ΤΟΥ ΘΕΟΛΟΓΟΥ. 

16 
 

Σῶμα Χριστοῦ μεταλάβετε, πηγῆς 
ἀθανάτου γεύσασθε. 

Στίχος: Τότε καὶ ὁ ἅδης συναντή-
σας, ἐπικράνθη λογοθετούμε-νος, ψυ-
χὰς ἀπαιτούμενος.  

Σῶμα Χριστοῦ μεταλάβετε, πηγῆς 
ἀθανάτου γεύσασθε. 

Στίχος: Τότε καὶ Μαρία ἡ μυρί-
σασα εὐφράνθη, προσκυνήσασα Θεὸν 
πρὸ τοῦ μνήματος.  

Σῶμα Χριστοῦ μεταλάβετε, πηγῆς 
ἀθανάτου γεύσασθε. 

Στίχος: Εἴπατε τῷ Πέτρῳ καὶ τοῖς 
λοιποῖς ἀποστόλοις, ὅτι ἀνέστη ἐκ νε-
κρῶν ὁ ἀθάνατος.  

Σῶμα Χριστοῦ μεταλάβετε, πηγῆς 
ἀθανάτου γεύσασθε. 

Ἀντὶ τοῦ «Εἴδομεν τὸ φῶς...»  
Χριστὸς ἀνέστη ἐκ νεκρῶν, θα-

νάτῳ θάνατον πατήσας, καὶ τοῖς ἐν 
τοῖς μνήμασι, ζωὴν χαρισάμενος.γ' 

Πληρωθήτω τό στόμα ἡμῶν 
αἰνέσεώς σου, Κύριε, ὅπως ὑμνήσω-
μεν τήν δόξαν Σου, ὅτι ᾐξίωσας ἡμᾶς 
μετασχεῑν τῶν ᾁγίων μυστηρίων Σου. 
στήριξον ἡμᾶς ἐν τῶ σῶ ᾁγιασμῶ 
ὅλην τήν ἡμέραν μελετᾶν τήν δικαι-
οσύνην Σου. Ἀλληλουΐα, Ἀλληλουΐα, 
Ἀλληλουΐα.                                                       

Εἴη τὸ ὄνομα Κυρίου εὐλογημένον 
ἀπό τοῦ νῦν καὶ ἕως τοῦ αἰῶνος. 
(τρίς). 

Ἀπόλυσις 
«̔Ο ἀναστάς ἐκ νεκρῶν…» 

ΙΕΡΕΥΣ: …. 
ΙΕΡΕΥΣ: Χριστὸς ἀνέστη ἐκ νε-

κρῶν, θανάτῳ θάνατον πατήσας, καὶ 
τοῖς ἐν τοῖς μνήμασι, ζωὴν χαρισάμε-
νος.   

Ὁ Ἀναγνώστης: Ἀληθῶς  ἀνέστη ὁ  
Κύριος. 

 
 

 
 
 
 
 
 
 
 
 
 
 
 
 
 
 
 

Ἡ Μεταφορὰ Κειμένων   
Καλλιτεχνικὴ ἐπιμέλεια 

ἔγινε ἀπὸ τὸν Βασίλειο Κιαμηλίδη 
Ἱεροψάλτη 

 στὸν Ι.Ν. Ἁγίου Γεωργίου  
Κουλούρας Βέροιας. 

 
 
 
 

 
 
 
 
 
 
 
 
 
 
 
 
 
 
 
 


